
SUĠĠERIMENTI

Il-Kumitat għal-Libertajiet Ċivili, il-Ġustizzja u l-Intern jistieden lill-Kumitat għall-Kontroll 
tal-Baġit, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

1. Jilqa' b'sodisfazzjon l-opinjoni tal-Qorti tal-Awdituri ("il-Qorti") dwar il-kontijiet tal-
2018 tal-Unjoni; jenfasizza li l-livell globali stmat ta' żbalji fl-infiq mill-baġit tal-
Unjoni kien ta' 2,6 %, li huwa fil-limitu tal-istimi ta' żbalji għall-aħħar sentejn u ftit 
biss ogħla mil-livell rekord baxx ta' 2,4 % fl-2017; ifakkar li l-livell limitu ta' materjali 
fil-mira huwa ta' 2 % u jistieden lill-Kummissjoni żżid l-isforzi tagħha biex tilħaq 
livell globali ta' żbalji taħt dak il-livell limitu; 

2. Jiddispjaċih li l-Qorti ma weġbitx għas-sejħa ripetuta tal-Parlament biex tikkalkula l-
livell stmat ta' żbalji fl-infiq b'mod speċifiku għall-Intestatura III (Sigurtà u 
Ċittadinanza); jinnota l-ġustifikazzjoni tal-Qorti talli ma għamlitx dan, b'mod 
partikolari l-fatt li l-Intestatura III tirrappreżenta biss 2 % tal-pagamenti fil-baġit tal-
2018; jieħu nota tal-awtovalutazzjoni tad-Direttorat Ġenerali tal-Kummissjoni għall-
Migrazzjoni u l-Affarijiet Interni (DĠ HOME) li jistma livell ta' żbalji taħt il-livell 
limitu materjali ta' 2 %; jiddispjaċih li l-kampjun limitat ta' 18-il tranżazzjoni awditjati 
għall-2018 ma kienx biżżejjed biex il-Qorti tikkonferma dan ir-riżultat pożittiv; 
jappella għal kampjun akbar ta' tranżazzjonijiet awditjati biex iforni lill-awtorità 
baġitarja bl-informazzjoni meħtieġa ħalli tivvaluta b'mod xieraq ir-riżultati miksuba 
f'dan il-qasam importanti ta' politika;

3. Jisħaq fuq l-importanza għall-Unjoni li l-Qorti tivvaluta b'mod sistematiku u 
indipendenti r-rati ta' żbalji tal-oqsma kollha tal-baġit tal-Unjoni;

4. Jinnota bi tħassib id-disa' każijiet ta' suspett ta' frodi li ġew ikkomunikati lill-Uffiċċju 
Ewropew ta' Kontra l-Frodi (OLAF) mill-Qorti fl-2018;

5. Jenfasizza li l-analiżi ta' segwitu tal-2018 magħmula mill-Qorti tkopri 
184 rakkomandazzjoni; jinnota li l-Kummissjoni implimentat 76 % tar-
rakkomandazzjonijiet b'mod komplut jew inkella fil-parti l-kbira tagħhom; jiddispjaċih 
li 11-il rakkomandazzjoni ma ġew implimentati xejn; jikkondividi l-fehma tal-Qorti li 
għandu jiġi implimentat ippjanar aktar strutturat u dokumentat għall-valutazzjoni tar-
riskji;

6. Jilqa' l-35 rapport speċjali ippubblikati fl-2018 mill-Qorti fost l-oqsma differenti tal-
infiq tal-Unjoni li għandhom l-għan li jeżaminaw jekk twettqux l-għanijiet ta' politiki u 
programmi magħżula tal-Unjoni, jekk inkisbux riżultati b'mod effettiv u effiċjenti u jekk 
il-finanzjament mill-Unjoni għandux valur miżjud;

7. Jilqa' r-rapport speċjali tal-Qorti dwar l-appoġġ tal-Unjoni għall-Istati Membri fl-
isforzi tagħhom biex jindirizzaw ir-radikalizzazzjoni1, iffinanzjat fost sorsi oħra mill-
Fond għas-Sigurtà Interna (FSI) u l-Programm dwar il-Ġustizzja; jikkondividi mal-
fehma tal-Qorti li l-Kummissjoni għandha ttejjeb il-qafas għall-koordinazzjoni globali 

1 Rapport Speċjali Nru 13/2018 "Il-ġlieda kontra r-radikalizzazzjoni li twassal għat-terroriżmu: il-Kummissjoni 
indirizzat il-ħtiġijiet tal-Istati Membri, iżda b'xi nuqqasijiet fil-koordinazzjoni u l-evalwazzjoni".

tal-azzjonijiet iffinanzjati mill-Unjoni li jindirizzaw ir-radikalizzazzjoni, iżżid l-
appoġġ prattiku għall-prattikanti u għal dawk li jfasslu l-politika fl-Istati Membri, u 
ttejjeb il-qafas għall-valutazzjoni tar-riżultati;

8. Jilqa' l-fatt li l-Qorti ma sabitx nuqqasijiet kbar fil-proċeduri ta' approvazzjoni tal-
Kummissjoni fir-rigward tal-Fond għall-Asil, il-Migrazzjoni u l-Integrazzjoni (AMIF) 
u l-FSI u jilqa' wkoll il-fatt li hija taqbel mad-deċiżjonijiet ta' approvazzjoni tal-
Kummissjoni; jiddeplora, madankollu, il-fatt li tlieta mit-18-il tranżazzjoni eżaminati 
mill-Qorti kien fihom żbalji, li fosthom kien hemm tranżazzjoni ta' ġestjoni kondiviża 
waħda taħt l-AMIF li wriet rata ta' żbalji ta' 9,4 %; iħeġġeġ lill-Kummissjoni tindirizza 
d-dgħufijiet sistemiċi identifikati mill-Qorti, bħal nuqqas ta' kontrolli ex post ta' 
dokumenti ta' sostenn f'każ ta' verifiki amministrattivi ex ante tat-talbiet għall-ħlas; 
jistieden lill-Istati Membri jtejbu l-kontrolli tal-proċeduri ta' akkwist organizzati mill-
benefiċjarji tal-fondi fir-rigward tal-legalità u r-regolarità ta' proċeduri bħal dawn.

9. Jistieden lill-Kummissjoni ttejjeb il-konformità tagħha mal-Ftehim Interistituzzjonali 
tat-2 ta' Diċembru 2013 dwar dixxiplina baġitarja, dwar kooperazzjoni f'materji ta' 
baġit u dwar ġestjoni finanzjarja tajba2.

2 ĠU C 373, 20.12.2013, p. 1.

